
AKASHVANI AIZAWL 

REGIONAL  NEWS BULLETIN 

HEADLINES (MORNING) 

1. Tunhnaia ni 3 chhung ruahsur leh thli tleh avangin Mizoram hmun 

hrang hrangah chenna in 155 a chhia a, chhiatna thleng avanga nunna 

chan erawh an awm lo. 

 

2. Mizoram sawrkar leh Hmar People’s Convention – Democratic 

(Lalhmingthanga Sanate’s Faction) te chuan inremna thuthlung an ziah 

tawh hnuah vawiin hian ralthuam tung turin an rawn let dawn. 

 

3. Mizoramah Covid 19 hri kai enkawl 11 an awm mek. 

 

4.  New Zealand Prime Minister Christopher Luxon chuan India leh New 

Zealand Free Trade Agreement chu chhuan khata hun tha inher awm 

chhun ang a ni a ti 

<><><> 

RAIN HAVOC 

 

 Tunhnaia ni 3 chhung ruahsur leh thli tleh avangin Mizoram hmun 

hrang hrangah chenna in 155 a chhia a, chhiatna thleng avanga nunna chan 

erawh an awm lo. 

 

 State Disaster Management & Rehabilitation Department hnuaia State 

Emergency Operation Centre chhinchiah danin tunhnaiah ni 3 chhung chhum 

lo chat lova ruah a sur bakah thli a tleh nasat avangin chenna in chhia a awm 

nual a, District hrang hrangah chenna in 155 chhia awmin heng bakah hian 

sawrkar pisa leh quarter 13 a chhe tel bawk a ni. 

 

 DM&R hotute sawi danin Mizoramah Lunglei chu chhiatna thlen tam 

berna niin chenna in 85 ngawt a chhia a, sawrkar building pawh chhe telin 

Baptist biakin pawh thli leh ruah in a tihchhiat zingah hian a tel a ni. 

 

 Aizawl District ah chuan chenna in 44 chhia in Siaha District ah chenna 

in 14 tihchiat a awm a, Ruahsur leh thli tleh hian District hrang hrang 8 ah 

chhiatna a thlen a ni. 

 

 Ruahsur leh thli tleh nasa hian hmun hrang hrangah thil tihchhiat a nei 

nual a, hmun thenkhatah chuan Power Supply khaihlak te pawh awmin 

kawlphetha Line hrang hrang tihchhiat a awm a, hmun thenkhatah leimin a 

awm bawk a ni. 

 

 

 

 Mizoramah ni 3 chhung chhum lo chat lova ruah a sur avangin hmun 

hrang hrangah chhiatna thleng a awm a, State Disaster Response Force leh 

Police bakah tlawmngai pawl hrang hrang chuan heng chhiatna thleng avanga 

harsatna tawk te chhawmdawl nan an thawkchhuak a, Sawrkar pawhin zirlai 

naupangte him nan ni 2 chawlh puang tawkin theihtawpin a inbuatsaih a, 



 

   

Khawchin hrilh lawk tute sawi danin ni 3 chhung vel ruah leh thli hi la thawk 

chhunzawm thei anih thu an sawi a, mipuite fimkhur turin an chah a ni. 

<><><> 

KHUAREL APPLICATION 

 

Disaster Incident Reporting & Management System ‘Khuarel’ 

Application chu nimin khan DM&R Minister Prof. Lalnilawman a hawng. 

 

Prof.  Lalnilawma chuan  ‘Khuarel’ App chu chhiat tawhna  thlenna 

hmun atanga rang taka inbiak pawh theih nan a puih theihtur  thu sawiin, hma 

lak zung zung na kawngah pawh awlsam zawkna a siam thei dawn a ti a, 

chakleh zuala hmalakna kawngah a puih theih dawn  avangin  hman a 

phurawm tawh hle a ni a ti. 

 

He Application hmang hian mipuite pawhin report an pe thei tawh anga 

chu chuan response team te tan chhiat tawhna thlenna hmun chu report a 

dawn rual in an hre thei anga, action lak kawngah chak zawka ruahmanna leh 

rang taka hmalakna kawngah a puih theih a rin thu a sawi. 

 

 

‘Khuarel’ App hi DM&R Department leh Buannel Geo Solutions & 

Services ṭangkawp te duan a ni a, Mizoram chu India hmar chhak State te 

zinga hetiang App changkang tak nei hmasa ber a nih thu NIMIN inkhawmah 

hian tarlan a ni.  

<><><> 

 

HPC 

 

Mizoram sawrkar leh Hmar People’s Convention – Democratic 

(Lalhmingthanga Sanate’s Faction) te chuan inremna thuthlung an ziah tawh 

hnuah vawiin hian ralthuam tung turin an rawn let dawn. 

 

 Vawiina HPC (D) te lo let puala hun hman tur hi Chief Minister Pu 

Lalduhoma chuan a hmanpui dawn a, CTI Sesawnga Parade Ground ah neih 

tur niin Chief Minister bakah hian Assembly Speaker Pu Lalbiakzama bakah 

Adviser to CM (Political) Pu Lalmuanpuia Punte leh sawrkar mi pawimawhte 

an tel dawn a ni. 

<><><> 

LADC DAY 

 

Lai Autonomous District Council chuan nimin khan kum 54 a tling a, 

LADC Day pual hian MLA leh LADC-a hotu hrang hrangte lawmpuina chibai 

an buk. 

 

Lawngtlai West MLA Pu C. Ngunlianchunga chuan Lai fa hmun hrang 

hranga awm te LADC Day puala chibai bukin LADC an neih theihna tura tha 

thawhtute chu chhuanawm atih thu a sawi a, LADC Day chuan hnam humhalh 

bakah inremna tha zawk thlen se a duh tih sawiin mitin huapzo hmasawnna 

thlen turin mipuite tanrual a ngaih thu a sawi a ni. 

 

Lawngtlai East bialtu MLA leh Adviser to CM Dr Lorrain Lalpekliana 

Chinzah chuan LADC puala mipuite chibai bukin hnathawktuten LADC 

hmasawn nan theihtawp chhuah chhunzawm turin a chah a, LADC in kum 54 



 

   

tluang taka a kal thei chu hotu hmasa te inpekna ani tih sawiin zahna chibai a 

buk a ni. 

 

LADC a Chief Executive Member, Pu C.Lalsawmzuala chuan LADC Day 

ah ram mipuite duhsakna hlanin chibai a buk a, LADC a awmtheih nana 

sulsutu zawng zawngte zahna chibai a buk bawk. 

 

Kum 1972-a Mizo District Council, Union Territory-a hlankai a nih 

khan, Mizoram chhimlama Pawi Lakher Regional Council chu District Council 

pathum, Lai, Mara leh Chakma District Council ah then niin, kumtin April 29 

chu LADC Day atan hman thin a ni. 

<><><> 

MADC COUNCIL DAY 

 

Mara Autonomous District Council (MADC) a thawktute chuan 'Council 

Day' puala inhlan tharin khawpui chhung hmun hrang hrang tifaiin an 

hnatlang. 

 

MADC Golden Jubilee Hall-a inhlan tharna nimina neih ah hian MADC-

a Executive Secretary Pu K Vanlalliana kaihruaina hnuaia neih niin, Chief 

Executive Member Pu M Laikaw chuan MADC in kum 54 a tling theih chu 

lawmawm a tih thu a sawi a, ram hruaitu hmasate hnathawh chu chhuanawm 

atih thu sawiin District Council Day puala midang tana thil tha an tih theih tur 

chu lawmawm a tih thu a sawi a, Council staff te chu hun lo awm zel tura pawh 

council dawr tura lo kal te chu pui an ngaihna a pui zel turin a chah nghal 

bawk. 

 

Inhlantharna inkhawmah hian ṭawngṭai rual niin CEM Pu M Laikaw 

chuan a kaihruai a, hun hman zawh hian Siaha khawchhunga VC area hrang 

hrang ten an huam chhungah Council Day pualin khawchhung tifaiin an 

hnatlang a ni. 

<><><> 

COVID - 19 

 

Health Department tarlan danin, Mizoramah hun engemaw chen Covid 

19 hri kai an awm loh hnuah tunhnaiah hri kai hmuh chhuah thar an awm nual 

a. Darlar 24 kalta chhung khan Sample 5 endik aṭangin hri lai 3 hmuh an ni a, 

heti hian Mizoramah hri kai enkawl lai 11 an awm mek a ni. 

 

Health Department chuan, Covid 19 hi a la reh lo a, a khat tâwka rawn 

lanchhuah veleh chang a nei thin a. He natna laka mipuite an him theih nan 

theihtâwpa an fimkhur tlan a tul tih an sawi.  

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan leh a ni ang. 

<><><> 

 

  



 

   

SPORTS MINISTER 

 

Asian Football Confederation inkhawmpui lian, AFC Congress vawi 36-

ah Mizoram Sports Minister Pu Lalnghinglova Hmar chu a tel. 

 

AFC Congress hi thawhlehni khan Vancouver, Canada-ah neih a ni a, he 

hunah hian Pu Lalnghinglova Hmar hi All India Football Federation aiawh in a 

palai a, he hunah hian football kum hman zawh tak chungchang rel a ni a, 

football kum thar (season thar) hmalakna tur rel niin sun ruahmante pawm a 

ni. 

 

Mizoram Sports Minister chauh hi AFC Congress-ah hian India aiawh in 

a kal a, hei vang hian Voting Right pawh pek nghal a ni. 

 

Khawvela football thuneitu sang ber FIFA Congress neih turah pawh Pu 

Lalnghinglova Hmar hi palai a ni bawk a, he hunah hian khawvel huap football 

inrelbawlna pawimawh tak tak relin, kum 2031 leh 2035-a hmeichhe World 

Cup thlengtu tur an thlang nghal bawk ang. 

<><><> 

MAMIT MJA  

 

Mamit District MJA chuan nimin khan Mamit bawlhhlawh sawngbawlna 

Mamit Solid Waste Management Centre sak mek an enfiah. 

 

Mamit District MJA chuan, tun dinhmuna hnathawh tawh chin chu a 

lungawithlak an tih thu an sawi a, Department leh Contractor pawh tha taka 

thawk chhunzawm zel tur leh bungraw tha chauh hmang a, a hun taka zo fel 

ngei turin an chah a ni.  

 

Mamit Solid Waste Management Centre hi nikum December khan thawh 

tan a ni a, kum 2027 December-a zawh tur ruahman niin, tun dinhmunah 

hnathawh tur zaa 20 vel thawh zawh tawh a ni. 

<><><> 

WEST BENGAL ELECTION  

 

West Bengal Assembly inthlan thawhhnihnaah vote zaa 92 a tla. 

Assembly inthlan thawhhnihnaah hian bial 142 ah vote thlak a ni a. Candidate 

1448 awmin an zingah hian hmeichhia 220 an awm a ni. Venhimna khauh taka 

kalpui a ni a. Hmun thenkhatah buaina tenau a thleng tih loh chu tluang takin 

mipuiten vote an thlak a ni.  

 

West Bengal Assembly inthlan hi thawhhnihna neih a ni a. 

Thawhkhatnaah vote zaa 93.19 a tla a. Thawhkhatna leh thawhhnihna 

belhkhawmin vote zaa 92.47 a tla a. Hei hi West Bengal Assembly inthlana vote 

ala tlak that ber tum a ni.  

 

West Bengal Assembly inthlan vote tla te hi thlaleh ni 4 ah Tamil 

Nadu,Assam, Kerala leh  Puduchherry te nen chhiar a ni ang. 

<><><> 

NZ 

 

New Zealand Prime Minister Christopher Luxon chuan India leh New Zealand 

Free Trade Agreement chu chhuan khata hun tha inher awm chhun ang a ni a 



 

   

ti. PM Luxon chuan India-a sumdawnna that zia leh a theihna te hi social 

media lamah a tarlang a.India-a mipui vaibelchche 1.5 chuang awmte leh an 

sum lakluh pung zel chuan sumdawnna kawngah nasa takin a ti thang a ti a. 

Sumdawnna bungraw tha leh hnathawh tha  nei turin chak takin hma a sawn a 

ni a ti bawk.  

<><><> 


